
Nd. 15. Frumvarp til laga [15. mál]
um breyting á lögum nr. fl 9. jan. 1935, um tekjuskatt og eignarskatt.

Flm.: Gylfi Þ. Gíslason.

1.. gr.
1. málsgr.ll. gr. laganna skal orða svo:
Hvort hjóna um sig er sjálfstæður skattþegn og greiðir skatt af þeim tekjum,

sem það aflar. Hafi annað hjóna engar tekjur eða lægri tekjur en hitt, skal því
reiknaður til skatts allt að helmingur tekna hins, en þó aldrei hærri upphæð en
18000 kr., miðað við meðalvísitölu ársins 1951, né heldur meira en svo, að tekjur
þess fari fram úr tekjum hins. Breytist meðalvísitalan skal fyrr nefnd upphæð
hækka eða lækka í samræmi við það. Tekjur, sem annað hjóna aflar með vinnu
hjá hinu eða í fyrirtæki, sem það á eða er meðeigandi að, skulu þó ekki taldar
sértekjur í þessu sambandi.

2. gr.
Orðin "fyrir hjón 1800 kr." á tveim stöðum í 5. gr. 1. nr. 20 20. mai 1942, um

breyting á 1. nr. 6 9. jan. 1935, um tekjuskatt og eignarskatt, falli niður.

3. gr.
Lög þessi öðlast þegar gildi.



Greinargerð.

A undanförnum þingum hafa ýmsar tillögur komið fram til þess að bæta úr
því ranglæti, sem felst í núgildandi skattalögum að þvi er snertir skattgreiðslu af
tekjum giftra kvenna, sem vinna utan heimilis. Tekjur hjóna skulu nú taldar fram
sameiginlega. Afli gift kona sér tekna, er þeim bætt við tekjur eiginmanns hennar
við skattaframtal. Vegna hinnar öru stighækkunar tekjuskattsstigans er raunveru-
lega greiddur miklu hærri skattur af tekjum giftrar konu en vera mundi, ef hún
væri ógift. Slíkt er að sjálfsögðu mjög óeðlilegt. Úr þessu má bæta með því að láta
gifta konu greiða skatt sérstaklega af þeim tekjum, sem hun aflar sér utan heimilis,
þó ekki hjá fyrirtæki, sem eiginmaður hennar á eða er meðeigandi að, Um þetta
flutti ég frv. á Alþingi 1946, og á síðasta þingi flutti frú Soffía Ingvarsdóttir einnig
frv. um þetta efni. Fleiri áþekk frv. hafa verið flutt, auk þess sem tillögur hafa
komið fram um að bæta dálítið úr þessu ranglæti með því að heimila hjónum nokk-
urn frádrátt vegna keyptrar heimilisaðstoðar, ef konan vinnur utan heimilis.

Nokkrir ágallar eru á öllum þeim tillögum, sem bornar hafa verið fram til að
bæta úr ranglæti núgildandi skattalaga á þessu sviði. Ef tekjur giftrar konu, sem
vinnur utan heimilis, eru skattlagðar sérstaklega, má segja, að hlutur hennar sé
gerður betri en giftrar konu, sem vinnur einvörðungu í þágu heimilis síns og aflar
því þannig óbeinna tekna. Bezta lausnin á þessum vanda er að dómi flm. sú, að
gera allar giftar konur að sjálfstæðum skattþegnum og telja þeim til tekna ákveðinn
hluta af tekjum eiginmannsins auk þeirra tekna, sem þær kunna að afla sjálfar.
Eðlilegt er að ætla giftri konu hluta af launum manns hennar vegna starfs hennar
í þágu heimilisins. Í þessu frv. er gert ráð fyrir því, að henni séu reiknaðar hálfar
tekjur eiginmannsins, en þó ekki hærri tekjur en 18000 kr., miðað við meðalvísitölu
ársins 1951. Virðist eðlilegt að setja tekjum þessum hámark til þess að koma í veg
fyrir, að hátekjum sé skipt á þennan hátt. Hliðstætt á að sjálfsögðu að gilda, ef
aðeins konan aflar tekna heimilisins.

Reglur þær, sem gert er ráð fyrir í frv. um skattgreiðslu hjóna, eru því þessar:
1. Ef aðeins annað hjóna vinnur utan heimilis, skal tekjum þess skipt til helm-

inga milli þeirra, en tekjur þess, sem ekki vinnur utan heimilis, skulu þó aldrei
taldar hærri en 18000 kr.

2. Ef bæði hjóna vinna utan heimilis, en tekjur hvors um sig eru lægri en
18000 kr., skal sameiginlegum tekjum þeirra skipt jafnt milli þeirra.

3. Ef bæði hjóna vinna utan heimilis og tekjur annars eru hærri en 18000 kr.,
en hins lægri, skal bætt við tekjur þess, sem tekjulægra er, svo miklu af tekjum
hins, að tekjur hins fyrr nefnda verði allt að 18000 kr., en þó aldrei hærri en
tekjur hins.

4. Ef bæði hjóna vinna utan heimilis og tekjur hvors eru hærri en 18000 kr.,
skal hvort um sig greiða skatt af þeim tekjum, sem það aflar.

Skipan sú, sem gert er ráð fyrir í frv. þessu á skattamálum hjóna, er hin eina,
sem tekur fullt tillit til þjóðfélagsaðstöðu giftra kvenna í nútímaþjóðfélagi og metur
svo sem vert er hin mikilvægu störf þeirra, hvort sem þau eru innt af hendi innan
vébanda heimilis eða utan þess. Hér er því um brýnt hagsmuna- og réttindamál að
ræða. Ýmsum kunna að þykja tillögur þessar all róttæk breyting miðað við skipan
þá, sem nú ríkir. En þess má geta í því sambandi, að svipaðar reglur eru engan
veginn óþekktar með öðrum þjóðum. Í Bandaríkjunum er hjónum t. d. í sjálfsvald
sett, hvort þau telja sameiginlega fram til skatts eða hvort i sínu lagi og mega þá
skipta tekjum þeim, sem annað aflar, milli sín, án nokkurrar takmörkunar. Þar er
því gengið enn lengra á þeirri braut, sem lagt er til í frv. þessu að haldið verði
út á hér.

Samþykkt frv. þessa hefði í för með sér verulega lækkun á skattgreiðslu hjóna
frá því sem nú er. Slík lækkun á skatti fjölskyldufólks er þegar af öðrum ástæðum
orðin nauðsynleg fyrir löngu, þar eð skattabyrðin hefur hvílt tiltölulega miklu
þyngra á því en einhleypu fólki. Eins og nú háttar þolir ríkissjóður slíkan tekju-
missi. Vandalaust ætti og að vera að bæta hann með margs konar sparnaði, ef nauðsyn
krefur, auk þess sem réttara væri að afla tekna á annan hátt en þann að íþyngja
fjölskyldufólki, sem hefur lágar tekjur eða miðlungstekjur, svo mjög með skatt-
greiðslum sem gert hefur verið undanfarið.


